
QUYONLAR QONINING AYRIM FIZIOLOGIK VA BIOKIMYOVIY KO‘RSATGICHLARIGA 
MINERAL MODDALARNING TA’SIRI 

 
Annotatsiya. Quyonlarni yetishtirish samaradorligi ko‘p jihatdan ularning oziqlanish darajasi va 

organizmda kechadigan fiziologik jarayonlarning me’yorida bo‘lishiga bog‘liq. Mineral elementlar hayvon 
organizmida suyak to‘qimasining shakllanishi, moddalar almashinuvi, fermentativ jarayonlar va reproduktiv 
faoliyatning normal kechishida muhim vazifalarni bajaradi. Oziqa tarkibidagi mineral komponentlarning 
muvozanati buzilganda quyonlarning o‘sishi va rivojlanishi sekinlashishi, mahsuldorlik ko‘rsatkichlari pasayishi 

hamda nasl berish qobiliyatiga salbiy ta’sir etuvchi holatlar yuzaga kelishi mumkin. Shu jihatdan quyonlarning 
fiziologik ehtiyojlarini hisobga olgan holda oziqa tarkibini takomillashtirish, mineral moddalar bilan ta’minlanish 
darajasini me’yorlashtirish va biologik faol qo‘shimchalardan oqilona foydalanish muhim ahamiyat kasb etadi. 
Tadqiqotning asosiy yo‘nalishi quyonlarda mineral almashinuvining holatini baholash, oziqlantirish omillarining 
ushbu jarayonga ta’sirini aniqlash hamda mineral yetishmovchilik bilan bog‘liq o‘zgarishlarning oldini olishga 
qaratilgan samarali profilaktik yondashuvlarni ishlab chiqishdan iborat. 

 
Annotation. The efficiency of rabbit farming largely depends on the quality of nutrition and the proper 

functioning of physiological processes within the animal's body. Mineral elements play a crucial role in bone 
tissue formation, metabolism, enzymatic processes, and reproductive function. An imbalance of mineral 
components in the diet can slow down growth and development, reduce productivity, and negatively affect 
reproductive capacity. Therefore, it is essential to optimize feed composition based on the rabbits' 
physiological needs, standardize mineral intake, and make rational use of biologically active additives. The 
study focuses on assessing the status of mineral metabolism in rabbits, determining the impact of nutritional 
factors on this process, and developing effective preventive strategies to avoid issues associated with mineral 
deficiencies. 

Kalit so‘zlar: Quyon, mineral moddalar, Mis, Marganes, Vitamin-mineral premikslar, 
mikroelementlar,mahsuldorlik, fiziologik jarayonlar, oziqlantirish. 

  
Kirish. Bugungi kunda quyonchilikda yuqori mahsuldorlik va biologik to‘laqonli nasl olish ko‘p jihatdan 

organizmda kechadigan fiziologik hamda biokimyoviy jarayonlarning muvozanatiga bog‘liqdir. Ushbu jarayonlarda 
mineral moddalar alohida o‘rin egallab, ular qonning morfologik va biokimyoviy ko‘rsatkichlarini shakllantirishda 
muhim regulyator omil sifatida ishtirok etadi. 

Shu bois, quyonlar qonining ayrim fiziologik va biokimyoviy ko‘rsatkichlariga mineral moddalarning ta’sirini 
kompleks o‘rganish, ularning o‘zaro bog‘liqligini aniqlash hamda optimal me’yorlarini ilmiy asosda belgilash muhim 
ilmiy-amaliy ahamiyat kasb etadi. Mazkur yo‘nalishda olib boriladigan tadqiqotlar asosida qon ko‘rsatkichlaridagi 
o‘zgarishlarni erta aniqlash, ratsionni optimallashtirish va modda almashinuvi buzilishlarining oldini olishga qaratilgan 
samarali profilaktik chora-tadbirlarni ishlab chiqish dolzarb vazifalardan biri hisoblanadi. 

Natijalar va ularning tahlili. Mineral moddalar organizmda kechadigan barcha fiziologik va biokimyoviy 
jarayonlarda muhim ahamiyatga ega. Ular oziqa moddalarning hazm bo‘lishi, ichaklarda so‘rilishi hamda organizm 
tomonidan samarali o‘zlashtirilishida faol ishtirok etadi. Shuningdek, mineral elementlar ko‘plab fermentlar tarkibiga 
kirib, ularning biologik faolligini ta’minlovchi asosiy omillardan biri hisoblanadi. Mineral moddalarning eng muhim 
vazifalaridan biri organizm suyuqliklarida osmotik bosimning me’yor darajasida saqlanishini ta’minlashdir. Bu esa 
hujayralarning normal faoliyati, suv-tuz almashinuvi hamda umumiy moddalar almashinuvining barqaror kechishida 
muhim o‘rin tutadi. [1, 2] 

Mis hayvon organizmi uchun muhim mikroelementlardan biri hisoblanadi. U to‘qimalarda nafas olish jarayonlari 
hamda qon aylanishining me’yoriy kechishida faol ishtirok etadi. Organizmda mis yetishmovchiligi kuzatilganda teri 
qoplamida o‘zgarishlar paydo bo‘ladi, yosh hayvonlarning o‘sishi sekinlashadi va kamqonlik (anemiya) rivojlanishi 
mumkin. Marganes esa hayvonlarning ko‘payish qobiliyatini yaxshilashda hamda skelet tizimining shakllanishida 
muhim ahamiyatga ega. O‘sayotgan yosh quyonlar ratsionida ushbu mikroelementning yetishmasligi suyaklarning 
deformatsiyasiga va o‘sish jarayonining sustlashishiga olib keladi. [3] 

Quyonlarda oziqa moddalarning hazm bo‘lishi hayvonning turi, yoshi, fiziologik holati, ozuqaning sifati, ratsion 
tarkibi hamda uning energiya bilan ta’minlanganlik darajasiga bog‘liq bo‘ladi. Turli kimyoviy tarkibga ega bo‘lgan 
ozuqalar oziqa moddalarning organizmda har xil darajada hazm bo‘lishiga sabab bo‘ladi. Bu esa quyonlarning o‘sishi, 
rivojlanishi va mahsuldorlik ko‘rsatkichlariga bevosita ta’sir ko‘rsatadi. [4, 5]. 

Quyonlar sog‘lig‘iga salbiy ta’sir ko‘rsatadigan muhim omillardan biri mikroelementlar yetishmovchiligi 
hisoblanadi. Mikroelementlar ko‘plab fermentlar, gormonlar va vitaminlar tarkibiga kirib, organizmdagi fiziologik 
jarayonlarning me’yoriy kechishida muhim rol o‘ynaydi. Organizmda mikroelementlarning keskin yetishmasligi yoki 
ortiqcha miqdorda bo‘lishi endemik kasalliklarning rivojlanishiga sabab bo‘lib, bu holat hayvonlarda turli klinik belgilar 
bilan namoyon bo‘ladi. [6, 7]. 

Hayvonlarning jinsi, yoshi va fiziologik holatini hisobga olgan holda ularning makro va mikroelementlarga bo‘lgan 
ehtiyoji hamda me’yorlarini aniqlash mezonlari ishlab chiqilgan. Mineral elementlardan belgilangan me’yor asosida 
foydalanish organizmning normal faoliyatini ta’minlashda muhim ahamiyatga ega. Ratsion tarkibidagi vitamin va 
mineral moddalar mahsuldorlik ko‘rsatkichlariga, organizmning kasalliklarga chidamliligiga, oziqa moddalarning hazm 
bo‘lishi va o‘zlashtirilishiga ijobiy ta’sir ko‘rsatadi. Bundan tashqari, ular oziqa sarfining kamayishiga yordam beradi. 
Shuningdek, mineral moddalar hayvonlarning ko‘payish qobiliyatini yaxshilaydi, tana vaznining o‘z vaqtida ortishini 
ta’minlaydi hamda yuqori o‘sish ko‘rsatkichlariga ega bo‘lgan sog‘lom nasl olishda muhim rol o‘ynaydi. [8, 9]. 

Vitamin-mineral premikslarni ratsion tarkibiga kiritish quyonlar organizmida moddalar almashinuvi jarayonlarini 
yaxshilaydi hamda ichki organlarda distrofik o‘zgarishlar rivojlanishining oldini olishga yordam beradi. [10]. 

Quyonlar uchun maxsus ishlab chiqilgan granulalangan omuxta yemlardan foydalanish ularning fiziologik 
xususiyatlari, biologik ehtiyojlari va mahsuldorlik yo‘nalishini hisobga olgan holda to‘liq qiymatli ratsion bilan 
ta’minlash imkonini beradi. Bunday ozuqalar energiya va oqsil nisbatining muvozanatli bo‘lishini, muhim 
aminokislotalar, vitaminlar hamda mineral moddalar bilan yetarli darajada ta’minlanishini kafolatlaydi. [11]. 

Fosfor hujayra yadrosi tarkibidagi muhim elementlardan biri hisoblanadi. U yog‘ va uglevodlar almashinuvi 
jarayonlarida, hujayralarda hosil bo‘ladigan almashinuv mahsulotlarining so‘rilishi hamda organizmdan chiqarilish 
mexanizmlarida faol ishtirok etadi. Shuningdek, fosfor energiya almashinuvi va hujayralarning normal faoliyatini 
ta’minlashda muhim biologik ahamiyatga ega [12, 13]. 

Xulosa: Adabiyotlar tahliliga ko‘ra, mineral moddalar quyonlar organizmida moddalar almashinuvi, suyak va 
tishlarning rivojlanishi, fermentlar faolligi hamda fiziologik jarayonlarning me’yorida kechishida muhim ahamiyatga 
ega. Mis va marganes kabi mikroelementlarning yetishmasligi quyonlarning o‘sishi, rivojlanishi va mahsuldorligiga 
salbiy ta’sir ko‘rsatadi. Shu sababli quyonlar ratsionini mineral moddalar va vitaminlar bilan me’yorida ta’minlash 
ularning sog‘lom o‘sishi, rivojlanishi va yuqori mahsuldorligini ta’minlashning muhim omili hisoblanadi. 

TURLI HOVUZ BALIQCHILIGI SHAROITLARIDA OQ AMUR (CTENOPHARYNGODON 
IDELLA VALENCIENNES, 1844) BALIQLARINING MAHSULDORLIGI YUQORI OTA-ONA 

TO‘DASINI SHAKLLANTIRISHNING BIOLOGIK ASOSLARI VA REPRODUKTIV 
SAMARADORLIGI. 

 
ANNOTATSIYA: Ushbu maqolada Toshkent viloyati hovuz baliqchiligi sharoitida oq amur 

(Ctenopharyngodon idella Valenciennes, 1844) balig‘ining mahsuldorligi yuqori ota-ona to‘dasini 
shakllantirishning biologik va ishlab chiqarish samaradorligi o‘rganildi. Tadqiqotlar 2023–2025-yillarda 
“KHORROT FISH HOUSE”, “ZAFAR ASADBEK BALIG‘I” va “IMKON BALIQ FAYZ” baliqchilik xo‘jaliklarida amalga 

